
Iyeta luwaga hi kokoe ma tawine tolehana hi dewaya 
Kana meyageina uyahina, Galili u tuponana. 
Ma tolehana uyahina Yesu hinana hi toletoleha. 
Yesu a hewahewali mitehi hi paliwelehi, tawine 
tolehana amna binei.



Hai am uyahina ma hai wine hi wikokowi, ega yaka 
Yesu hinana i baha uyahina i pa, ‘Wine amaka hi 
wikokowi’. Yesu hinana tu bagibagi i paliwelehi i pa, 
‘Inapa awai ina baheya yaka ona wotagoya po ona 
dewaya’. 



Yesu tu bagibagi i paliwelehi i pa, ‘Walata 
ona lihogohi’, yaka walata hi lihogohi po hi 
liwoliwogehi po i kokoe. Ma Yesu i baha 
uyahihi po goilana hi higuya po hi niyeya 
toleha taniwagana uyahina. 



Ma Yesu goilana i wobuiya po wine, toleha taniwagana 
ega ita hanapugeya wine geka ugona meka hi tami, 
ma tu bagibagi tunawahi hi 
hanapugeya. Tu bagibagi 
goilana hi niyeya toleha 
taniwagana uyahina po i 
uma dadani ma ega yaka 
tu tawine wouna i 
otugeya, po i 
baha uyahina 
i pa, . . .



. . . ‘Tulau, wine geka i dewadewa duma, tauta ata dewa 
naka ipa umauma dewadewana lawa ta wele tahaehi 
po lawa hinꞌumumaya po 
hinꞌuma hiyougo, ma 
umauma waimulina 
umauma apapoena ta 
houni, ma om umauma 
waimulina naka i 
haki lagona.’ 



Geka Yesu a wekiwekilala tahatahayana i dewaya 
Kana u meyageina, Galili u tuponana, 
yaka a wipoya i wogeleteya 
lawa uyahihi, ma a 
hewahewali hi 
witumaganeya. 



Yesu i nae Pita a numa uyahina po 
pohiyana i hinigugupouma i galeya hoi 
ani eno i eneno . . . 



. . . yaka Yesu nimana i lodomi po wawinena i wogoya 
po a gupouma i kokoe, ma i towolo po i poulehi. 



Kabudala i yoli po i uguguwi ma lawa tootogohi po tauhi 
alugo apapoena i luiluinihi hi nehi mai Yesu uyahina. 
Tauhi meyageinei hi nei 
po numa u liyaliyana 
hi towolo.



Yesu lawa hai totogo tapuhi po tapuhi i luyawahihi ma 
alugo apapoehi i wiyagahi ma i paliwelehi ipa hina 
genuwana po Yesu ega hina palipaligeleteya. 



Ma atapuhi hi ileta ipa hina wodadani babana ugolinei 
wipoya i hopu po lawa tu tootogo atapuhi i lauyawahihi. 



Lawa wohepali lawa waigwameyameyana hi awali po hi 
nei hoi numa ma ega emoemotahi po hina lui babana 
numana i hogoya.



Ega yaka tetegei hiꞌmgeina gae 
wogo tabataba uyahina ma numa 
gatowana hi hoeya, ma tu 
totogo anai ani enona ma hi 
houna hopuneya 
Yesu u matana.



Hougana Yesu lawahi hai witumagana 
i gagaleya po i baha nae 
totogo lawana uyahina i 
pa, ‘Natuwe, om apapoe 
amaka a paligigilihi’. 
‘A bahabaha uyahim, 
una towolo po om 
ani eno una awali 
ma una nae om 
meyagai uyahina.’



Yesu a hewahewali mitehi wam uyahina hi gelu 
po hi damadamana po mala emosi 
ma togowa baneina hi wialoni 
po guletutu i hulugeleteya wam 
u hinena ma apo hita yoli. 
Ma Yesu amaka 
i eno hilage.



Yesu i baha nae a hewahewali uyahihi i pa, ‘Awai binei 
o matomatouta? Omi witumagana hi habulu hota,’ ma i 
towolo po togowa ma guletutu i paliyehi po noka 
hougana dumola baneina. A hewahewali hi 
gohola dumahi ma tunawahi hi 
ibaabani hi pa, ‘Geka lawana 
iyai, po togowa ma 
guletutu he 
iponawogogeya?’ 



Yaubada hipuli lawahi i luhogalehi 
yaka Natuna emosi hota i palihaleya, 

apo iyai ina witumaganeya yaka 
apega ina hilage ma yautu 
tuwetuwenai apo ina waya.



Loma 3:23 Tu mehipuli ataputa tu apapoe po Yaubada a 
wiwasawasa ta mepeu haleya.

Loma 6:23 Matababana apapoe a wimeiha naka hilage. Ma 
Yaubada ananiꞌmbenena ega mihana naka luyagohana 

tuwetuwenai ata Guyau Yesu Keliso uyahina.

Hibulu 9:27 Tauta lawa ata taniwaga e memae ipa mala 
emosi hota apo ta hilage apoma libahibahi ta wialoni.

Epeso 2:8,9 Babana a lunugotootogo tepanei amaka i 
halota ata witumagana binei, ma ega tauta ata bagibagi 

uyahihiyei ma Yaubada tauna a ombenena uyahinei. Ega 
emoemotana po tauta ata bagibagi uyahinei luyagohana ta 
tuhagaya, meka po apo ta nugogegae po tana pa, ‘Tauta 

ata kadidiligei’.



Loma 10:9,10 Inapa gamomgei Yesu una kawamoineya po 
tauna Guyau po nugonugomgei una witumagana naka 

Yaubada Yesu hilage uyahinei ma i witowoli yaka apo una 
luyagohana. Matababana nugonugomiyei ona itumagana 
yaka apo Yaubada ina houna idumalumi. Ma Yesu ona 

kawakawaguyougeya yaka apo ona luyagohana.

Yoni 3:16,17 Yaubada hipuli lawahi i luhogalehi yaka 
Natuna emosi hota i palihaleya, apo iyai ina witumaganeya 

yaka apega ina hilage ma yautu tuwetuwenai apo ina 
waya. Yaubada Natuna i himihimiliyai hipuli lawahi ubeita, 

ega ipa ina wigouta ma ipa ina luyawihita.



1 Yoni 5:11-13 Ma a limoina naka Natuna uyahinei 
luyagohana memewahagana i weleta. Apo iyai Yaubada 
Natuna mitehi hina memae, lawana luyagohana amaka i 
tuhagaya ma apo iyai ega Yaubada Natuna mitehi, tauna 
luyagohana ega uyahina. Omi leta geka a gilugilumiyahi 

ipa ona hanapugeya, ma inapa Yaubada Natuna gowanei 
ona itumagana apo luyagohana tuwetuwenai ona 

tuhagaya.

